
Øksnevad vidaregåande skole har valt å utarbeide ein skjøtselplan for eigedomen. Det 
overordna målet for planen er å synleggjere verdiane eigedomen har, peike på tiltak for 
utvikling, sikre eins tenking og kontinuitet i plan og skjøtselsarbeid.  
 
Eigedomen har ei lang historie frå eldre steinalder og fram til dagens moderne gards- og 
skoledrift. Frå 1896 til 1940 var det fattiggarden til Klepp kommune, og frå 1940 fram til i 
dag har det vore landbruksskole og vidaregåande skole. Jordbruksdrifta i denne perioden har 
vore med å forme det kulturlandskapet eigedomen har i dag.  
 
Eigedomen er totalt på ca.1500 dekar, 670 daa dyrka, 600 daa skog 100 daa vatn og resten 
vegar, bygningar, tun, park og impediment. Dei dyrka areala har mange verdifulle 
kulturlandskapselement som må takast vare på og utviklast. 
 
Skogen er mangfaldig og har mange interessante variantar som må synleggjerast og utviklast. 
 
Elva er ein viktig del av eigedomen med eit godt fiske og høve til rekreasjon. 
  
Eigedomen skil seg ut frå andre gardsbruk med ein stor bygningsmasse tilpassa gardsdrift og 
skole. Bygningane, tunet og parken er ein sentral del av eigedomen, og vil naturleg høyre til i 
ein skjøtselsplan. 
 
Skjøtsel av ein landbrukseigedom er eit langsiktig arbeid der ein ikkje skal vingla for mykje. 
Skjøtselsplanen er tenkt brukt som ein verksemdsplan for eigedomen. Skolen er ein stor  
arbeidsplass der nye medarbeidarar kjem til, mens andre sluttar. For å sikre kontinuitet i 
skjøtselen av eigedomen håpar me denne planen skal vere til stor hjelp. Tilsette, spesielt 
nytilsette, skal kunne sjå i planen for å orientere seg om skjøtselen.  
 
For skoledrifta er det eit mål å kunne bruke planen som eit eksempel og lære elevane å bruke 
ein plan og kunne arbeide ut frå denne. 
 
Eigedomen blir mykje nytta til turgåing av folk utafrå. Ved fortsett å leggje  natur- og 
kulturstianetil rette, vil ein ha eit godt turtilbod til publikum.  
 
I plan og skjøtsel skal det leggjast vekt på den visuelle opplevinga.  
     
Skjøtselsplanen tar utgangspunkt i dei ulike områda på eigedomen og beskriv verdiar og 
skjøtsel med tekst, bilete og kart.  Planen vert revidert kvart 4. år. 

Parkområdet er skolens ansikt utad, og det første folk møter når dei besøkjer skolen. Det må 
derfor haldast godt ved like og vere i stadig utvikling. Området skal vere estetisk vakkert og 
til rekreasjon for tilsette, elevar og folk som kjem på beøk. På slutten av 1980-talet starta 
anleggsgartnarlinja ved skolen, og mange nye tre og buskar vart etablert.  Utomhusområdet 
vil òg vere med å vekkje interesse for faget. 
 
Verdiar  
 Alt har same verdi innafor det som er definert som parkområdet til skolen. Særleg er 
inngangspartiet og idrettsbanen prioriterte område.  Det er inngått avtale med ekstern bedrift 
når det gjeld vedlikehaldet av idrettsbana. Utomhusområda er viktige i undervisninga, både 
som undervisningsrom og – verktøy. Det er ynskjeleg å få oppgradert dagens område, og i den 
nye skjøtselplanen er det nye idear for indre park. For eksempel vannspegel, det vil seie ein 
dam med fiskar der elevane kan lære meir om kva planter som eignar seg til dette bruk, og 
ved den gamle skolestova kan det plantast historiske vekster som var pryd og matauke i gamle 
dagar. 
 
Generelt vedlikehald 
Nødvendig gjødsling, kalking og vatning. Sprøyte, dekkje jord, klippe graset, fjerne ugras, 
beskjære buskar og tre.  Beplanting. 
 
Grenser 
Områda er blitt avgrensa og delt inn i nummererte punkt, sjå kartet som er lagt ved. 
Steingardar og forstøytingsmurar innafor parkområdet høyrer inn under skjøtselplanen for 
parken. 

Status   
Området består av plenareal, verdifull 
trebestand, busk og blomsterbed og tre 
sitjeplassar med fastbelegg. 
 
Skjøtsel 
Det må lagast plan for å oppgradere 
området.  Det trengst større oppgradering av 

alle sitjeplassane og ny detaljplan må utarbeidast.  Rundt den gamle skolebygningen bør det 
lagast ein planteplan med historiske planter. Trebestanden må vurderast og supplerast for å 
utvide sortimentet. (foto: høst i parken) 

Grensene til gardstunet går langs forsida av 
gamal og ny driftsbygning, langs 
garasjeanlegget til olje/drivstoffbuene, vidare 
søraustover langs forstøytingsmuren til 
Blitzhuset og ned til hjørnet av den gamle 
driftsbygningen. 
 
Status   
Dette er eit trafikknutepunkt for gardsdrifta 
og dei forskjellige avdelingane.  Bortsett fra 
små grøntområde og bed er tunet gruslagt.  

Grusen støvar kraftig i tørre periodar.   
 
Skjøtsel 
Grusareala må haldast ved like. Fylle på nødvendig grus og slodde etter behov, grusen må 
haldast fri for ugras. Beda, plenareala og tuntreet er viktige element i skjøtselplanen. (foto: 
gardstunet. ”Fattighuset” i bakgrunnen) 

Desse områdea består hovudsakleg av 
plenareal og trafikkområde.  
Trafikkområdet her er asfaltert.  
 
Skjøtsel 
Plenane haldast ved like som bruksplenar. 
Skjøtsel av asfalt  - sjå trafikkarealet. (foto: 
aktivitetshuset) 

Arealet består av restar frå tidlegare 
beplantning, hovudsakleg ungtre frå 
nittitalet. Heile området har vore 
nedprioritert og bør opprustast. 
 
Skjøtsel 
Arealet som vender mot fasadane til 
driftbygningen, bør plantast til med 
solitærtre for å gjere bygningen mindre 

dominerande. Treng å opprustast. (foto: ny driftsbygning) 

Fungerer som lagerplass for 
anleggsgartneravdelinga. 
 
Skjøtsel 
Vidare planar må leggjast når det kjem nytt 
bygg. (foto: nedsida av den gamle 
driftsbygningen) 

Skjøtsel 
Det er behov for høgare beplanting for å 
oppnå meir le mot vinden og gjere bygget 
mindre dominerande. (foto: baksiden av nytt 
reiskapsbygg mot dyrka mark) 

Der det bur folk i husa, blir hagane 
disponert og haldne ved like av 
leigetakarane.  Skolen har avtale om å bruke 
hagane til undervisningsføremål. 
 
Skjøtsel 
Vanlig vedlikehald,  etablere nyanlegg (foto: 
hus som vert nytta av Tio-avdelinga). 

Samtlege frukttre er i dårleg tilstand.  
 
Skjøtsel 
Frukttrea må skiftast ut. Årleg beskjæring av 
frukttrea.  Grasareala blir haldne ved like 
som bruksplen. (foto: frukthagen) 

Skogdekt mark 
 
Skjøtsel 
Eksisterande trebestand supplerast med 
ulike artar eik. Skogbotnvegetasjon blir 
etablert. (foto: idrettsbana med bestander av 
eik i bakgrunnen). 

Skogdekt mark.   
 
Skjøtsel 
Regelmessig tynning for å oppnå eit variert 
skogsbilete og utvikle ungskogen i 
bestandar. (foto: skog/naturområde aust for 
olje/drivstoffbuene) 

Fotballbana blir leigd ut. Det er behov for 
ulike fasilitetar.   
 
Skjøtsel 
Haldast ved like som moderne idrettsarena. 
(foto: idrettsbana) 

Det er tre parkeringsplassar på området, ein 
for elevar og to for tilsette. Alle har 
asfaltbelegg. 
 
Skjøtsel 
Snørydding, strøing, feiing og øvrig reinhald  
 
Vegnettet for øvrig - same skjøtsel som 
nemnt for parkeringsplassane. (foto: 
parkeringsplass for elevar) 

Dette er førsteinntrykket når ein kjem til 
skolen og bør ha førsteprioritet i 
skjøtselsplanen.   
 
Skjøtsel 
Beskjæring og ugrasfjerning. Etablere 
vegetasjon. (foto: innkjørsel frå rv 44) 

Innafor parken er det fleire flotte og 
eksemplariske tre, som krev kyndig pleie.  
Desse opptrer både som solitærtre og i 
rekkjer/ alléar. 
 
Skjøtsel 
Nødvendig beskjæring og trepleie. (foto: 
allétre foran skolens hovedbygg) 
 
 

 
 
 
 
 
 
 
 
 
 
 
 
 
 
 
 
 
 
 
 

�

Kart: Natur- (grøn løype) og Kulturstien (rød løype) 

Startpunkt og informasjonsskilt ved den 
gamle skulestova. (foto: skulestova) 

Mykje planta granskog i dag, skal på sikt 
utviklast til meir ope landskap med beite og 
solitærtre og edellauvskog. Vil bli godt 
utsiktspunkt når granskog er fjerna. Langs 
stien vil ein på kort sikt erstatte gran med 
lauvtre. Fornminne knytte til 
Øksnavadvarden er gamle gravhaugar og 
ein steinheller på naboeigedomen. 
Gjerdeklyvar og skilt sikrar tilgang til 
helleren.  (foto: helleren) 

Stien går mellom leplanting og steingjerde 
mot nabo. Her er det sådd i med gras som 
ein må slå i vekstsesongen. (foto: 
steingjerdet, leplantinga) 

Stien går gjennom skogen og vidare 
nedover langs elva. Det meste av skogen 
skal etter hogst fornyast ved naturleg 
suksesjon. Heile skogen skal berre ha artar 
som naturleg finst på Øksnevad. Langs elva 
rundt gapahuken skal ein halde det relativt 
ope, med tanke på friluftsaktivitetar og 
fiske. Her skal også gapahuk og bålplass og 
badeplass vedlikehaldast. Lenger nedover 
langs elva skal krattet behaldast, med tanke 
på å ta vare på biologisk mangfald. (foto ved 

gapahuken) 

Langs elva skal ein ta vare på tre og kratt. 
Ein opnar for begrensa hogst for å sikre 
tilkomst til dei beste fiskeplassane. Stien går 
i kanten av dyrka mark. Her er det sådd i 
med gras som ein må slå i vekstsesongen. 
(foto: langs Figgjoelva) 

Det går gjerde mellom beitet og elva. Stien 
går langs gjerdet på beitet. Her er det ofte 
fuktig, og det er lagt ut tråkksteinar for å 
gjere det meir framkommeleg. Brua over 
kanalen frå reinseparken skal haldast ved 
like. Det skal vere gjerdeklyvarar i øvre og 
nedre del av beitet. I kantsona mot elva skal 
vegetasjon som etablerer seg få stå i fred. 
Ein opnar for begrensa hogst for å sikre 
tilkomst til dei beste fiskeplassane. I beitet 

er det restar av gamal ferdsleveg (freda kulturminne) som ikkje må øydeleggjast. (foto: 
tråkksteinar m/folk på tur) 

Viktig kulturminne i elva. Det skal vere skilt 
som viser vegen til vadesteinane. (foto: 
vadesteinane) 

Grusvegane er viktige for gardsdrifta, 
samtidig som dei er ein del av kulturstien. 
Ein finn kulturminne som gravhaugar, 
åkerhakk og høystakktufter i marka rundt 
vegane. Det er aktuelt å vurdere betre 
merking av desse kulturminna. Arkeologisk 
museum driv òg utgravingar i området. Ved 
drift må ein ta omsyn til desse, ein må til 
dømes unngå køyring med traktor på eller 
tett ved desse kulturminna. Steingjerde og 

leplantingar er viktige landskapselement som ein må halde ved like. Informasjonsplakatar om 
kulturminne må haldast ved like langs heile stien. (foto: grusvegar i kulturlandskapet) 
 
Kulturstien skal skiltast med pilforma skilt, der det står ”Kultursti ” med raud skrift. 

Stien går gjennom skogområde i Lonaheia, 
og passerer tett inntil to naturreservat – 
Øksnavadtjern og Lonavatnet. Området er 
viktig for skogbruk, friluftsliv og biologisk 
mangfald. Ein ynskjer å sikre alle desse 
kvalitetane i framtida. Langs stien er det 
behov for kontinuerlig rydding av 
vegetasjon, vedlikehald av fugletårn, bruer, 
rasteplassar, informasjonsplakatar og 
skilting. Skilta skal vere pilforma og det skal 
stå ”Natursti” med grøn skrift. Nær 
lerkeskog og gammalt grustak er det behov 
for vedlikehald av bord og benker – her skal 
det ikkje vere bålplass. I skogen ved 
Lonavatnet er det sitjeplassar og bålplass 
som må vedlikehaldast. Fugletårna skal 
kontrollerast og eventuelt vedlikehaldast 
årleg. (nummerere rasteplassane og 
fugletårna mot kart) Ved skogsdrift er det 
viktig at ein tar vare på stitraseen, og at ein 
ved skadar på stien raskt sørgjer for 
reparasjon. Ein ynskjer å utvikle eit variert 
skogområde, med eit mangfald av treslag. 
(foto: Bilde 1 viser fugletårnet med utsikt 
mot Øksnavadtjønn med hester i forgrunnen. 
Bilde 2 er frå naturstien) 

Verdiar  
Øksnavadtjern vart freda som naturreservat 
20. desember 1996. Føremålet med fredinga 
er å bevare eit våtmarksområde med 
naturleg tilhøyrande vegetasjon og dyreliv. 
Området er eit viktig hekkeområde for 
våtmarksfugl. Dødisgrop frå istida. 
Reservatet dekkjer eit område på ca 123 daa 
– av dette er ca 31 daa landareal.(foto: 
Øksnavadtjønn) 

Skjøtsel 
Det er strenge vernereglar som gjeld for 
området – desse finn ein i eiga forskrift 
knytt til fredinga. Det er viktig med breie, 
gode kantsoner med naturlege overgangar 
mot reservatet. Kantsonene bør vere  
stadeigne lauvtre med naturleg forynging. 
Langs delar av tjernet er det beiting med 
høglandsfe for å halde tre og takrøyrskog 
nede (sjå også om ”beiting”). (foto: grågås) 

Verdiar 
Lonavatnet vart freda som naturreservat 20. 
desember 1996. Føremålet med fredinga er å 
bevare eit våtmarksområde med naturleg 
tilhøyrande vegetasjon og dyreliv. Området 
er eit viktig overvintringsområde for ender 
og songsvaner, og ein god hekkelokalitet for 
våtmarksfugl. Lonavatnet er ein del av 
Figgjoelva, med oppgang av laks og sjøaure. 
Veleigna for kanopadling. Reservatet 
dekkjer eit område på ca 321 daa – av dette 
er ca 127 daa landareal.(foto: kanopadling) 
 
Skjøtsel 
Det er strenge vernereglar som gjeld for 
området – desse finn ein i eiga forskrift 
knytt til fredinga. Det er viktig med breie, 
gode kantsoner med naturlege overgangar 
mot reservatet. Kantsonene bør vere  
stadeigne lauvtre med naturleg forynging. 
(foto: Lonavatn) 

Verdiar  
Gir betre lokalklima, er viktige 
landskapselement og viktige for det 
biologiske mangfaldet. 
 
Skjøtsel 
Ammetre – mest poppel – skal fjernast. 
Buskar og varige tre treng jamleg 
beskjæring. Maskinell beskjæring er det 
mest rasjonelle, og vil bli brukt på dei fleste 
av leplantingane. For at leplantingane ikkje 
skal verta for breie må sidene klippast med 
2-4 års mellomrom. Det er og viktig å 

klippe i le/opningar. For leplantingar som ligg langs kulturstien, vil det av estetiske omsyn 
vere ynskjeleg med manuell beskjæring. Leplantinga mellom Øksnavadvarden og 
Nordskogen er ein viktig del av kulturstien, og skal beskjærast manuelt. Supplering med nye 
planter der det er behov. (foto: leplantingar) 

Verdiar 
Gir betre lokalklima, begrenser avrenning, 
er viktige landskapselement og viktige for 
det biologiske mangfaldet. 
 
Skjøtsel 
Leggje til rette for å etablere naturlege 
kantsoner i skilje mellom skog og dyrka 
mark/gardstun og mellom dyrka 
mark/beite/skog og Figgjoelva. Langs 
Figgjoelva skal stadeigne tre og buskar som 
etablerer seg, få stå i fred. Ein opnar for 
begrensa hogst for å sikre tilkomst til dei 

beste fiskeplassane. I kantsonene rundt skog skal ein ved nyplanting og skjøtsel sette av 
tilstrekkjelege areal til å etablere kantsoner med fleire vegetasjonssjikt. (foto: sau som beiter i 
kantsone) 

Verdiar 
Historisk verdi. På Øksnavad har me fleire 
fornminne. Fornminne er eldre enn 1537 e. 
Kr. og er freda ved lov. Alle fornminne er 
automatisk freda med ei sone på minst fem 
meter rundt kvart objekt. Fornminne ein 
kjenner til på Øksnavad er heller (på 
naboeigedom – knytt til skulen sin 
kultursti), gravhaugar (to på 
Øksnavadvarden og to i beite), åkerhakk, 
høystakktufter, vadesteinar og restar av 
ferdsleveg.  
 

Skjøtsel 
Ved gravhaugane på Øksnavadvarden er det behov for å fjerne vegetasjon jamleg for å hindre 
nedgroing. Kulturminna som finst i beita må ikkje utsetjast for traktorkjøring eller anna 
maskinell belastning. Det er viktig at det blir beita på og rundt desse kulturminna. (foto: 
Gravhaug på Øksnevarden) 

Verdiar 
Viktig del av kulturlandskapet. Mykje brukt 
til fisking og friluftsliv. Rikt biologisk 
mangfald. Verna vassdrag. Øksnevad vgs har 
fiskerett f.o.m. Lonavatnet til Krokhølen 
(heile Nedre Øksnavad)  
 
Skjøtsel 
Leggje til rette for fiske og friluftsliv i og 
langs elva. Etablere gode fiskeplassar og 
halde dei ved like ved begrensa hogst og 
tynning langs elva, vedlikehalde fiskebuer  

og brygger. Fiskebuene og bryggene ligg utanfor eigedomen til skolen, men innafor området 
med fiskerett. Skolen har vore delaktige i bygginga og må også engasjere seg i vedlikehaldet. 
Det er viktig å halde på naturpreget langs elva og ikkje tilretteleggje for mykje. Ein må sørgje 
for å ha varierte kantsoner langs elvebreidda. Begrense avrenning og forureining av elva – 
gode kantsoner og gode jordarbeidings- og gjødslingsrutinar er sentrale her. Samarbeide med 
Figgjo eleveigarlag og Stavanger og Rogaland Jeger- og Fiskeforening om å forvalte laks og 
aure og leggje til rette for fiske i elva. Figgjo elveeigarlag arbeider no med å lage driftsplan 
for Figgjoelva. Sal av fiskekort til Stavanger og Rogaland Jeger- og Fiskeforening, gratis 
fiskekort til skulen sine tilsette og elevar. (foto: laksefiske) 

Mål: 

1. Skogsdrift med økonomiske mål der skogbruksplanen er eit viktig styringsverktøy. 
2. Leggje til rette for fleirbruk og undervisning.  
3. Ta vare på og utvikle det biologiske mangfaldet. 
4. Leggje til rette for vilt.  
5. Leggje til rette for jakt i nokon av skogane. 
6. Oppleving og friluftsliv lagt til rette for undervisning og publikum.  

;

Verdiar  
Skog av god kvalitet der det kan drivast 
rasjonell skogsdrift. Viktig for 
undervisninga i skogsdrift. Skogen har til 
saman stort biologisk mangfald med 
kantsoner mot Lonevatn, Figgjoelva, 
Øksnavadtjern og mot ope 
landbrukslandskap. I myra nord for 
Øksnavadtjern er det ein spesiell 
flugebiotop. I tillegg til godt skogsvegnett 
som kan nyttast til turgåing, er det natursti. 
Treslaga er i dag norsk gran, sitkagran, lerk, 
ein mindre bestand furu og litt lauvskog. 

Mulig med avgrensa jakt. (foto: Lerkeskogen i Loneheia) 
 
Skjøtsel 
For å gje ei lysare oppleving for dei som ferdast på rv. 44 og auke det biologiske mangfaldet 
er det ynskjeleg å plante lerk på teigane mot rv 44. Teigen søraust for bomstasjonen er eit felt 
med store tre av sitkagran. Denne bestanden vil ein gjennom lette tynningar kunne vekse til 
store tre. Kan bli interessant å følgje utvikling av store tre og gje oppleving for publikum.  
 
Kantsona mot sør bør etter kvart skiftast ut frå sitkagran til blanda lauv med innslag av eik. På 
vestsida av vassleidninga til VAR og frå skogsvegen over mot eigedomsgrensa i sør er det ei 
kantsone med sådd eik og bøk. Denne skal stellast med tanke på å få ein lauvskogskjerm midt 
i skogen. Kantsona mot Lonevatn og Øksnavadtjern bør vidareutviklast med variert bestand 
av stadeigne lauvtre. Lerk og furubestanden sør for bomstasjonen skal takast vare på som ein 
lysare del av skogen og stellast med tanke på oppleving og kvalitetstømmer.    
 
I flugebiotopen nord for Øksnevadtjern bør ein fjerne oppslag av lauvskog og sjå til at det er 
opning ut mot tjernet. Dette bør gjerast annakvart år for å sikre ideelle forhold for fluga. (sjå 
også ”Naturstien”)    

Verdiar  
Mange ulike artar av lauvtre. Verdifullt for 
undervisning. 
 
Skjøtsel 
Nord for nedlagt veg skal det etablerast rein 
eikeskog. Sør for nedlagt veg skal 
mangfaldet av lauvtre utviklast. Skogen skal 
stellast med tanke på kvalitetstømmar og gje 
ei rikare oppleving for dei som ferdast på 
Rv44 og sykkelstien. (foto: Det er mange 
artar av lauvtre i Trekanten. Rognebær) 

Verdiar 
Har potensial til å bli eit flott utkikkspunkt. 
Flott morenehaug med muligheit for å få til 
god utsikt. Botnmorene med godt 
jordsmonn. Dominerande treslag er edelgran 
og sitkagran.  Ein del naturleg eik, hassel og 
lind i sørhallinga. Flott bestand av osp i 
nordvest. Rikt fugle- og dyreliv. Nærleik til 
skole med park og tun. Gravhaug på toppen 
med vasstank i kanten. (foto: utsikt frå 
varden) 
 
Skjøtsel 
Gradvis fjerning av grana og etablering av 
edellauvskog i sør. Utvikle bestanden av osp 
i nordvest. Ta vare på enkle eiketre og elles 
ta øvre del av arealet i bruk til beite når det 
er fjerna nok av granskogen. (sjå også 
”Kulturstien”) 
(foto: Sjølve varden er planta med gran. 
Små innslag av eik. Har potensial til å bli eit 
fint utkikkspunkt) 
 
 
 
 

 
 
 
 
 



Side | 20 
 

*
����
�
��
 
Verdiar 
Størst verdi for rekreasjon og undervisning. 
Stort biologisk mangfald og fleire treslag. 
Nærleik til elva. 
 
Skjøtsel 
Vanleg skogsdrift søraust for skogsveg der 
ein i framtida vektlegg stadeigne tre som 
eik, bjørk og furu. Teig med planta eik som 
bør stellast for  få  kvalitetseik. Nordvest for 
skogsveg skal arealet utviklast ved naturleg 
suksesjon. På arealet som er brukt til 
øvingsområde må det kjørast inn matjord for 

at arealet kan gå inn i den naturlege suksesjonen. (sjå også ”Kulturstien”) (foto: tømmer i 
Nordskogen) 

Verdiar 
Store delar av skogen er av ein kvalitet som 
gjer at det kan drivast rasjonell skogsdrift. 
Viktig for undervisninga. Stort biologisk 
mangfald. Her er hare, rådyr, elg, rev og ein 
del fugl. Gode høve for jakt. Skogsvegnett 
godt tilrettelagt for  skogsdrift, hestebruk i 
undervisninga og travtrening organisert 
gjennom hestebrukarlag i nabolaget. Open 
myr sentralt i skogen. 
Treslaga er norsk gran, sitkagran, kvitgran, 
lerk, bergfuru, buskfuru, vanleg norsk furu 
og dei mest vanlege lauvtreartane. (foto: 

planting av lerkeskog) 
 

Skjøtsel 
Skogsvegnettet bør haldast vedlike for 
skogsdrift og hestebruk gjennom avtale med 
hestebrukarlaget. For turgåing er det ingen 
spesielle tiltak. Det bør plantast lerk på dei 
øvre teigane for å gje auka produksjon og 
ein lysare skog. Kantsona mot sør bør etter 
kvart skiftast ut frå bergfuru og sitkagran til  
blanda lauv med innslag av eik. Den opne 
myra sentralt i skogen bør mest mogleg 
haldast open for å vere med å gje skogen eit 
større mangfald. (foto: Sørskogen har 
mange brukara. Her ser me ein barnehage 

på besøk) 



Side | 21 
 

<����
 

Verdiar 
Skolen har fellingsløyve på tre rådyr. Elles 
kan det jaktast på dei mest vanlege 
småviltartane i området slik som hare, due 
og dei mest vanlege andefuglane som det er 
lov å jakte på. Det kan òg vere aktuelt  å 
jakte på rev for å ha ein viss kontroll på 
bestanden. Av skogsområde er  Sørskogen 
den mest eigna for jakt. I Loneheia kan det 
og jaktast, men ved rv. 44 og naturreservata 
ved Øksnavadtjern og Lonevatn vert tilhøva 
for jakt vanskelege. På den dyrka jorda og i 
reinseparkane  kan ein drive jakt. Langs 

Figgjoelva er det gode forhold for andejakt om hausten. Jakta vert i dag nytta av tilsette og 
elevar.   
 
Skjøtsel 
På heile eigedomen er det viktig å leggje til rette for eit stort biologisk mangfald. Det er med å 
sikre gode levekår for artar som det kan jaktast på. Jakta må styrast slik at det i periodar ikkje 
vert jakta for mykje på enkelte artar. Skolen kan og vurdera å leige ut jakta på reint 
kommersiell basis.  

Det er eit mål å ha beitande husdyr på areala med innsyn frå rv.44. Beitedyra vil vera med å 
prege kulturlandskapet og gje publikum  ei positiv oppleving. 

Arealet passar godt for beiting med skotsk 
høglandsfe. Passande tal med dyr er ein 
avlsokse og to kyr. Ungdyra bør seljast eller 
tas bort frå området så fort som råd for ikkje 
å få for stort beitetrykk.   
 
Sitkagranskogen gjer godt ly for dyra og bør 
stellast for dette føremålet. På våren og 
føresommaren må beitetrykket regulerast 
for å tilpassast ei viss beiting av takrøyr i 
kantsona. Dyra kan vassa ut for å beita. 
Ettersommar og haust må beitetrykket 
regulerast med anna beite i tillegg. På 

vinteren må dyra fôrast, og fôringsplassen bør vere i området rundt Ventilkammeret. På 
fôringsplassen bør det brukast grov flis for å få eit trivelegare miljø for dyra (sjå også 
”Øksnavadtjern naturreservat). (foto: Høglandsfe) 

Beiting med sau heile beitesesongen.   

Sambeiting med storfe og sau og for nokre beite også hest.  

På permanente beite kan det vere aktuelt å 
plante inn solitærtre som gjev skugge for 
dyra og er med å prege kulturlandskapet. 
Eik og platanlønn er dei mest aktuelle 
treslaga å bruke. Det må plantast tre på 3-4  
meter, og dei må dei første åra beskyttast 
mot beiting. Aktuelle beite for planting av 
skuggetre kan vere: Purkehagen, 
Kalvahagen, vestre Mybeskiftet og 
Austbeitet. Det må ikkje plantast meir enn 
2-4 tre på kvart beite (sjå kart). 
(foto: solitærtre) 

For heile eigedomen utanom skogen må det drivast kamp mot desse fleirårige artane: 
 
Høymol    Åkertistel   Brennenesle      
Landøya    Vegtistel   Hundekjeks 
Myrtistel     
 
Engsoleie, knappsiv og lyssiv bør haldast under kontroll i beita.  
 

Geitrams er ikkje problem i vanleg 
jordbruksdrift og heller ikkje i beite då dyra 
beitar den. På åkerreiner og liknande stader 
kan ein vurdere å la geitramsen stå. Den vil 
vere med å gje eit større biologisk mangfald 
og kan vere eit fint innslag i 
kulturlandskapet. (foto: geitrams i bløming) 
 
Bulkemispel er ein busk som har forvilla 
seg på eigedomen. Mattilsynet har 
svartelista den grunna pærebrann. I parken 
og skogen på Øksnavarden og Nordskogen 
er det mykje bulkemispel. Det bør vurderast 

om det i samarbeid med Mattilsynet bør setjast i gang eit prosjekt for å utrydda den.  

Garden er stor og har eit mangfald av 
kulturlandskapselement som blir forsterka 
gjennom allsidig drift. Gjennom gardsdrifta 
må det vere eit mål å drive slik at ein tek 
vare på og vidareutviklar dette. I dag er 
husdyrhaldet og det meste av jorda drive 
konvensjonelt. Bråtet, som er på 25 dekar, 
er drive økologisk med gras og kløver, potet 
og grønsaker. (foto: Øksnevad vgs. Sauer 
som beiter i forgrunnen) 

I tillegg til steingardane er det mykje 
nettgjerde på eigedomen. Grunna stor 
slitasje av dyra treng desse gjerda tilsyn og 
vedlikehald der nett og stolpar må skiftast 
ut. Ved utskifting av nett er det viktig å 
bruke nettype der dyra ikkje får hovudet inn 
i opningane. Stolpane må vere impregnerte 
og av rund type. Over nettet må det brukast 
tråd. Langs veg skal det ikkje brukast 
piggtråd. Der ein har tilgang på straum frå 
elgjerde skal ein bruke blank tråd med 
straum.  
 

Det er eit mangfald av grinder på eigedomen. Det er vanskeleg å få til ein gjennomført stil på 
alle grindene. For undervisninga kan det ha verdi å bruke ymse typar og tekniske løysingar på 
grindene. Som kulturlandskapselement kan dette mangfaldet ha sin verdi.  
 
Yttergjerdet ved luftegardane ved stallen skal vere i kvit plast med el- tråd innstøypt. 
Oppdeling i mindre luftegardar kan setjast opp med el-gjerde, men då i materiale og utføring 
som passar til yttergjerdet. Elgjerde med nylontråd og plaststolpar blir brukt der gjerde bare 
skal stå for kortare tid.   
 
Mål 
Alle gjerde skal setjast opp beint med ein kvalitet som held dyra på plass og framstå som eit 
solid kvalitetsarbeid i kulturlandskapet.  

På garden er det ein del steingardar som er 
viktige kulturlandskapselement. Dei er med 
å gje eit biologisk mangfald. Dei er lødde 
manuelt av lokal dyrkingsstein i perioden  
frå 1890-åra til ut på 1950-talet. Ein del av 
gardane er viktige og gode gjerde og gjev 
livd for dyra på beitene. 
Ikkje lov å fjerna etter dagens lovverk. 
 
Det er eit mål å halde steingardane ved like. 
Frost, slitasje frå dyr, påkjøring med traktor 
og maskinar er med å skade steingardane. 
Einskilde plassar er det dårleg kvalitet på 

steinen (rund) som gjer det vanskeleg å få til ein stabil steingard. Her vil det vere ein stor 
fordel å byte ut nokre steinar av betre løkvalitet. (foto: steingard) 
 
For å få ein gjennomført stil er det eit mål ved fornying av lestolpar i steingardane å skifte til 
stolpar av lokal stein. Det kan vere kilt granitt eller heller av gneis som er kilt og hogd.  
 (foto: steingard) 

Dalen /Kalvahagen 
 
Mål  
Gjerde for  hest, storfe og sau. 
Skjøtsel 
Denne steingarden er nokre stader litt for høg, og det er med å gjere den ustabil. Det kan vere 
aktuelt å ta av nokre steinar på toppen for å redusere dei høgste partia. Eit par plassar må det 
skiftast ut nokre steinar, og steingarden må bli lødd på ny.  
 
Sauabakkane 
 
Mål 
Gjerde for hest, storfe og sau. 
Skjøtsel 
Ein del parti med nedrast stein må bli lødd på ny for å få til ein stabil gard som kan stoppa 
sauene. 
 
Øvre Atlanteren mot veg  
 
Mål 
Viktig del av kulturlandskapet 
Skjøtsel 
Steingarden er lødd for høg på eit parti midt på bakken, noko som er med å gjere den ustabil. 
Her må det reduserast på høgda. I begge endar bør det setjast opp ein avslutningsstein. 
 
Nordåkeren / Nordskogen  
 
Mål 
Framstå som eit tydeleg kulturlandskapselement. 
Skjøtsel 
Fjerne ein del vegetasjon på  sørsida (Nordåkeren) og lø opp nedrast stein. 
 
Purkehagen /Dalen 
 
Mål 
Gjerde for hest, storfe og sau. 
Skjøtsel 
Steingarden er lødd av stein som er av ein størrelse og kvalitet som gjer det umuleg å lø den 
så høg at den stoppar sauene. Derfor må det monterast trådgjerde på toppen. Dette gjer ein 
ved å bore i store steinar med tre meter avstand for å montere jernstolpar.  Så strekkjer og 
festar ein tre trådar i jernstolpane.   

 
Ny steingard 
På nordvestsida av fjøset  må det bli lødd ny enkel steingard frå spønehus til grind mot 
gjødselkum. Den må gå delvis parallelt med den som står i dag med ein avstand på 5-8meter.   

Kartet viser inndelinga i dei forskjellege jordstykka på Øksnevad vgs.  

Ein reinsepark kan bestå av fleire komponentar: 

·  Grasdekte vassvegar 
·  Vegetasjonssoner 
·  Fangdammar. 
·  Tersklar 

 
Reinseparkar aukar sjølvreinsinga og reduserer avrenning og erosjon frå dyrka mark til vatn 
og vassdrag. I ein reinsepark er det viktig med fangplantingar for å armere markoverflata og 
redusere erosjon og avrenning frå produksjonsareal. Fangplantingar forbruker vatn og næring 
og aukar sjølvreinsingsevna. I tillegg får ein betre grønstruktur, auka biologisk mangfald og 
meir estetiske landskapsbilete.  
 
Sjølve våtmarksvegetasjonen har ei rekkje viktige funksjonar i tillegg til reinseeffekt. Det blir 
skapt gode leve- og skjuleområde for fisk, insekt og fuglar. Plantene senkar vassfarten i 
fangdammar og fremjer sedimentasjon av partiklar. Vidare skaffar plantene oksygen og 
organisk materiale til rotsona og sedimenta. Det er òg viktig at plantene filtrerer vatnet sidan 
stengel og bladoverflate er vekseplass for mikroorganismar som omset organisk stoff og 
nitrogen. I tillegg bruker sjølvsagt plantene vatn sjølv, og tar opp næring. 

Viktige reinsemekanismar: 
 

·  Sedimentering av partiklar og partikkelbundne stoff. 
·  Biologisk opptak og omdanning av næringsstoff. 
·  Kjemisk binding av næringsstoff til sediment og jordsmonn. 

 
Ein reinsepark har god reinseevne og høg kostnadseffektivitet samanlikna med andre tiltak i 
jordbrukslandskapet. 

Generelt bør vegetasjonssona rundt bestå av tett marksjikt av gras og urter (ikkje kløver) i 
kombinasjon med spreidde buskar og tre. Helst bør det nyttast stadeigne artar som ein godt 
kan hente frå område i nærleiken. Ein bør velje tre og buskar som veks snøgt, til dømes osp, 
selje og vier. Avstand mellom trea må vere så stor at nok lys slepp ned til eit tett marksjikt. 
Vegetasjonssona bør vere mellom fem og ti meter brei, avhengig av lokale forhold. Ein bør 
plante om våren eller tidleg sommar, slik at plantene rekk å etablere seg skikkeleg før høg 
vassføring om hausten. 

Kva for produksjon ein har i eit området har stor innverknad på kva for forureiningsproblem 
ein får, og da val av type vegetasjonssone.  
 
 
  TYPEOMRÅDE      FORUREININGSPROBLEM        TYPE VEGETASJONSSONE 

Kornproduksjon 

·  skaper erosjon av jord og 
næringsstoff etter overflate og 
grøfteavrenning. 

 

·  tett marksjikt med spreidde tre 
·  grasdekt vassveg 
·  fuktig vegetasjonssone ved 

grøfteutløp 

Husdyrproduksjon ·  utvasking av næringsstoff og 
organisk materiale 

·  fuktige vegetasjonssoner/ 
våtmark 

·  ugjødsla grassone 

Grønsaksproduksjon ·  utvasking av nitrat og 
plantevernmiddel 

·  fuktige vegetasjonssoner/ 
våtmark 

·  tett marksjikt ved avrenning fra 
plantevernmiddel 

    (Tabell henta frå NLH Kulturlandskap. Informasjon og opplæring. 1997) 

Dersom det skal beitast rundt ein reinsepark, må tilgang til dam bli vurdert ut frå kor bratte 
kantane er og kor mykje tråkk kanten tåler. Tilpassa beiting kan halde vegetasjon rundt 
dammen nede, men vegetasjonen må få etablere seg før beitedyr får tilgang. Bruk heller ikkje 
for mange eller for store dyr. Kyr går ofte ut i vatnet og beitar, så delar av reinseparken bør i 
tilfelle gjerdast inn for å hindre at kantsona blir trampa sund. Sau held seg stort sett på land, 
men beitar også på buskar og tre.  

Vert reinseparken nytta til vatning av store dyr som hest og ku, får ein raskt problem med stor 
slitasje langs kantane. Dette kan ein løyse ved for eksempel å lage en stein- eller singelsett 
veg eller sluse fram til drikkeplassen. 

Status 
Denne reinseparken blei etablert i 1990, 
som ein del av eit større prosjekt 
”Miljøprosjekt for Øksnavadtjern”.  
Reinseparken dekkjer eit område på ca 5,5 
daa. Innløpet er bekken frå Øksnavadtjern, 
og utløpet er Grudabekken som vidare renn 
ut i Figgjoelva. Vollane i reinseparken er 
dekte av bjørk, pil eik, rogn og nokre 
frukttre. I ein del av parken blei det for fem-
sju år sidan tynna ein del i tilplantinga. 
Utløpskanalane har ved ujamne mellomrom 
blitt reinska og justert i utløpa. Dette 

arbeidet er ikkje blitt gjort dei siste fem åra. Elles er det ikkje gjennomført noko anna skjøtsel 
i parken enn beiting av sau. 
 
Skolen har fått utarbeida ein eigen skjøtselsplan for denne reinseparken og området rundt. 
(foto: beiting av sau) 
 

Skjøtsel 
Tilslamming av dam og kanalar.  
Dam og alle kanalar må reinskast for slam. Dette 
arbeidet må starte snarast. Ein må fordele 
arbeidet med å fjerne slam over fleire år. 
Strakstiltak må vere å fjerne slam i 
innløpsdammen og den kanalen som er mest 
tilslamma. Dei andre kanalane må takast etter tur 
påfylgjande år. Det er viktig å reinske opp både 
vegetasjon og sediment. Sedimenta bør førast 
tilbake til dyrka mark for å ta vare på 
næringsstoffa. Arbeidet må gjerast med 
gravemaskin. Ein del av plantene som blir gravde 
ut, kan plantast ut igjen. Ein kan også plante inn 
andre vekster. Tilslamminga vil ikkje skje like 
raskt i framtida, då tilførsla av næringstoff og 
slam er avtakande. Likevel bør ny oppreinskning 
vurderast etter sju-ti år. (foto: innløpsdam). 

Tilstopping ved utløpa. 
Dei siste åra er det ikkje blitt gjort noko for å 
holde utløpa fri for vegetasjon eller justere 
utløpshøgda. Dette har ført til at vasstanden i 
kanalane varierer mykje. Strakstiltak må vere 
å reinske opp utløpa og justera utløpshøgda. I 
utgangspunktet var det plassert ned spjeld av 
aluminiumsplater mellom utløpssteinane. 
Dette er ikkje ei god løysing. Særleg i 
vekstsesongen krev dette mykje tilsyn og 
vedlikehald. (foto øverst til venstre: gjengrodd 
kanal) 
 
Vollar . 
Arbeidet med uttynning og oppstamming av 
store tre på vollane må gjerast ferdig. I tillegg 
må ein fjerne ein del buskar og kratt. Ein kan 
med fordel supplere med stadeigne tre. Dette 
arbeidet er viktig for både reinseeffekten og 
for det biologiske mangfaldet i reinseparken. I 
mindre delar av reinseparken kan ein med 
fordel halde på den tette vegetasjonen. 

 
Beiting. 
I fleire år har sau beita i reinseparken og 
området rundt. Dette bør halde fram, men det 
vert ikkje tilrådd at større dyr beitar i parken 
då det kan føre til skadar på vollar og 
rotsystema til planter og tre. (foto: kanal med 
lite solinnstråling) 
 
Kantsoner. 
Kantsoner vil raskt gro att og større planter 
vil etter kvart ta over. Ein kan med fordel slå 
nokre av kantane rundt dammane slik at dei 
ikkje gror heilt igjen. Som utgangspunkt kan 
ein slå ein gong etter medio august. For å  
leggje til rette for spesielle artar  kan ein 
med fordel slå berre annakvart år. 
 
Jakt. 
Tidlegare var det i denne reinseparken ein 
del jakt på ender. Enkelte år blei det hausta 
mellom 200-500 ender. Dei nemde 
skjøtselstiltaka vil stimulere andebestanden 
positivt, og dersom det er ynskjeleg, kan 
denne jakta takast opp att. Dette kan gje eit 
økonomisk utbytte, enten ved eige jakt eller 
utleige. (foto: utløp til Grudabekken) 

Status 
Denne reinseparken blei etablert i 2001. 
Den er ein del av Grudabekken, og består av 
eit sedimentasjonsbasseng, ei 
overrislingssone med terskel og ein mindre 
utløpsdam. Det er beite for kyr i området, 
og reinseparken er inngjerda. Det er ikkje 
noko tilplantning av tre og buskar. 
 
Skjøtsel 
Sedimentasjonsbassenget bør reinsast for 
slam og vegetasjon innan eit par år. Det kan 
sjå ut som om bassenget byrjar å bli fullt, og 

kraftig vegetasjon dekkjer det i vekstsesongen. Oppreinskinga må gjennomførast med 
gravemaskin.  Inngjerdinga må kontrollerast og haldast ved like årleg. Ein kan også vurdere 
om det inngjerda området burde vore noko større. I kantvegetasjonen ynskjer ein at det etter 
kvart kjem opp stadeigne buskar og tre. Her må ein på sikt tynne ut og sørgje for at dei ikkje 
skjuler for mykje av solinnstrålinga til vassflata. (foto: reinsepark aust for rv 44) 

Status 
Reinseparken blei etablert i 2003. Her er 
sjølve Grudabekken leidd i ei sløyfe inn i eit 
større sedimenteringsbasseng. Vatnet renn 
vidare over ein terskel og inn i ein 
utløpsdam for så å bli leidd inn i det gamle 
bekkeløpet att. Heile reinseparken er 
inngjerda, og sau beitar. Delar av 
reinseparken er stengd av for beiting med 
gjerde. I sedimenteringsbassenget er det 
laga til ei kunstig øy for fuglar. Området 
mot riksvegen er tilplanta med bjørk.  
 
Skjøtsel 
Ein bør med jamne mellomrom gjere 
dybdemålingar og undersøkje graden av 
sedimentering i hovudbassenget. Sidan det 
til tider er stor vassgjennomstrøyming og 
tilførsle her, kan tilslamminga skje relativt 
fort. Eventuell utslamming må gjerast med 
gravemaskin.  
 
Sauebeitinga ser ut til å fungere godt, og 
dette bør halde fram. Reinseparken eignar 
seg ikkje for beite for større dyr.  

På grunn av fleire veiter som er etablert i nordvestleg retning, er det ikkje ynskjeleg med tre- 
og buskoppslag i denne retninga. I området som er avstengd for beiting, ynskjer ein oppslag 
av stadeigne tre og buskar. Bjørk er eit naturleg treslag her på Jæren, og sjølv om tilplantinga 
mot riksvegen er noko parkprega, bør denne behaldast. I tillegg kan ein med fordel plante til 
med vier, rogn og andre stadeigne buskar mellom bjørketrea og reinseparken. Variasjon er 
viktig i slike område, og noko skugge i mindre delar av reinseparken er gunstig for 
mangfaldet. Her er det viktig at tilplantinga ikkje er så dekkjande at det skuggar bort 
botndekkevegetasjonen.  

Status 
Reinseparken vart etablert i 1998. Den 
består av eit sedimentasjonsbasseng, 
våtmarksfilter og utløpsdam med terskel. 
Her blei ikkje arbeidet med inngjerding og 
tilplanting fullført ved etableringa. Dette 
førte til at ungdyr og hest som beita i 
området øydela mykje av reinseparken. Den 
er delvis restaurert dei siste åra. 
Reinseparken er ikkje gjerda inn, og det er  
ikkje planta til i kantsona. Området er til 
tider beita av ku og hest. 
 

Skjøtsel 
Beiting kan vere med på å halde vegetasjon rundt dammar nede. Heile reinseparken må derfor 
gjerdast inn, men det må takast omsyn til kulturstien som går gjennom området. Sidan dyra 
nyttar vatnet til drikke, må det lagast til eit slusesystem for dette. Ein bør leggje til rette for 
oppslag av stadeigne buskar og tre i deler av vegetasjonssona.  
 
Ein må vurdere å reinse sedimenteringsbassenget før ein gjerder inn området. Det er også 
viktig å tenkje på framtidig reinsing når ein etablerer tre og buskar. Ved innløpet til 
våtmarksfilteret må det lagast ein terskel av større og mindre stein. Terskelen før utløpet til 
Figgjoelva bør også supplerast noko. (foto: reinsepark ved Figgjoelva) 

Gardskart (kjelde: Nijos) 

